
Tasiilami eqqaanilu suliffissaaleqinerit annikillisarnissaannut, suliffissaqartitsinissamut, 

aammalu pilersuinissamut isumannaallisaanissamut Naalakkersuisut iliuusissatut 

pilersaarummik suliaqaqqullugit peqquneqarnissaannik Inatsisartut 

aalajangiiffigisassaattut siunnersuut. Iliuusissatut pilersaarut upernaakkut 2027-mi 

ingerlanneqaleriissaaq. 

(Inatsisartunut ilaasortaq Gerth Mikaelsen, Naleraq) 

 

pillugu 

 

Inuussutissarsiornermut Aatsitassanullu Ataatsimiititaliap 

 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

Ataatsimiititaliap suliarinninnermini ilaasortarai: 

 

Inatsisartunut ilaasortaq Mimi Karlsen, Inuit Ataqatigiit, siulittaasoq 

Inatsisartunut ilaasortaq Juno Berthelsen, Naleraq, siulittaasup tullia 

Inatsisartunut ilaasortaq Napaartoq Isak Petrussen, Demokraatit 

Inatsisartunut ilaasortaq, Vivian Motzfeldt, Demokraatit 

Inatsisartunut ilaasortaq Aqqalu C. Jerimiassen, Atassut 

 

 

UPA2026-mi ulloq 2. juni 2026-imi siullermeerinninnerup kingorna ataatsimiititaliap siun-

nersuut misissorpaa. 

 

Siunnersuutip imarisaa siunertaalu 

Tasiilami eqqaanilu innuttaasunut suliffissaaleqinerit annikillisarnissaannut, suliffissaqartitsi-

nissamut aammalu innuttaasunut pilersuinerup qulakkeerneqarnissaa siunertaralugu iliuusissa-

tut pilersaarummik suliaqarnissaq siunnersuummi pineqarpoq.  

 

Siunnersuutip Inatsisartunit siullermeerneqarnera 

Inatsisartut siunnersuummik siullermeerinninneranni Naalakkersuisut allannguutissatut siun-

nersuummik imaattumik saqqummiussipput:  

”Naalakkersuisut suliniutit pioreersut nukittorsarlugillu erseqqissassagaat, kiisalu Inatsisartut 

ataavartumik suliniutit suunerannik taakkulu sunniutaannik ingerlaavartumik ilisimatinneqar-

tarnissaannut Inatsisartut aalajangiiffigisassaattut siunnersuut.“ 

 

Siunnersuut pillugu oqallilluartoqarpoq, aammalu Tasiilamut isorliunerusunullu allanut tun-

ngatillugu iliuuseqartoqarnissaa isumaqatigineqarluni.  

 

Taamaattorli pissutsit siunnersuummi oqaluuserineqartut pillugit arlalinnik iliuuseqartoqareer-

lunilu suliniuteqartoqareersoq partiinit arlalinnit aamma oqaatigineqarpoq.  

 

Tamanna tunngavigalugu siunnersuut Inuussutissarsiornermut Aatsitassanullu Ataatsimiitita-

liami suliarineqartussanngorlugu innersuunneqarpoq. 

 

Siunnersuutip aningaasatigut kingunerisassai 

Inatsisartut suleriaasianni § 33, imm. 1-imi allassimavoq siunnersuutip piviusunngortinneqar-

nissaanut aningaasaqarnikkut allaffissornikkullu kingunerisassat siunnersuummi tunngaviler-

suutitut allaaserineqassasut. 

 

Pilersaarutip suliarineqarneranut aningaasartuutit ukioq naallugu AC-fuldmægtigitut atorfim-

mut 500.000 kr.-inik aningaasartaqartumut naapertuunnissaa naatsorsuutigineqartoq aalaja-

ngiiffigisassatut siunnersuummi allassimavoq.  

 

Siunnersuutip akuerineqarneratigut amerlanerusut sulilernerisigut pisortat aningaasartuutikin-

nerulissapput, isumaginninnikkummi ikiorsiissutinik tunniussisarnerit ikilissasut akileraaruti-

tigullu isertitat amerlanerulissasut siunnersuummi aamma allassimavoq.  

 

Ataatsimiititaliap siunnersuummik suliarinninnera 

Ataatsimiititaliamit oqaatigineqassaaq siunnersuut apeqqutinik unammilligassanillu arlalinnik 

iliuuseqarfigineqartariaqartunik pilersitsimmat.   

 

Taamaakkaluartoq ataatsimiititaliamit aamma oqaatigineqassaaq suliniutinik attuumassuteqar-

tunik arlalinnik aallartitsisoqareersoq Naalakkersuisut akissuteqaataanni aamma oqaatigine-

qarmat. Taamaalilluni suliffissaqartitsiniarnermut ilinniartitaanermullu suliassaqarfimmi suli-

niuteqartoqarpoq, aammali aalisarnerup nukittorsarneqarnissaanut suliniuteqartoqarluni. Aam-

ma 2050-p tungaanut isorliunerusunut iliuusissatut pilersaaruteqarpoq. 

 

Ataatsimiititaliap inassuteqaatai  

• Amerlanerussuteqartut Demokraatineersut, Inuit Ataqatigiinneersut aamma 

Atassummeersut Naalakkersuisut allannguutissatut siunnersuutaat 

akuerisassanngorlugu inassutigaat. 

 

• Naleraq ikinnerussuteqarluni oqaaseqaammik imaattumik saqqummiussivoq:    

 

“Naleraq Naalakkersuisunit allannguutissatut siunnersuutigineqartoq 

tapersersinnaanngilaa. Isumaqarpugut suliniutit pioreersut nukittorsarnissaat, 

ersarissarnissaat taakkulu pillugit Inatsisartut ilisimatinneqartarnissaat kisimik 

naammanngitsut. 

 

Tasiilami tigussaasumik nutaanik suliniuteqartoqarnissaa pisariaqarpoq. Tasiilami 

suliffissaaleqinerup annikillisarnissaanut, suliffissanik pilersitsinissamut 

pilersuinikkullu isumannaallisaanermik nukittorsaanissamut immikkut ittumik 

iliuusissatut pilersaaruteqartoqarnissaa pisariaqarpoq. Innuttaasut sivisuallaamik 

utaqqereerput, nalunaarusiortuarnerit, ataqatigiissaarinerit ilisimatitsisarnerillu 

naammannginnamik iliuuseqartoqartariaqarpoq. 

  

Taamaattumik Naleraq aalajangiiffigisassatut siunnersuutip aallaqqaammut 

saqqummiunneqartup tapersersornissaanik suli aalajangiusimavoq, Naalakkersuisullu 

allannguutissatut siunnersuutaannik amerlanerussuteqartut tapersersuinerannut 

isumaqataasinnaanani.” 

Taamatut oqaaseqarluni isumaliutissiissummillu allassimasutut paasinnilluni matumuuna 

ataatsimiititaliap siunnersuut aappassaaniigassanngortippaa. 

 

 

 

 
 
 
 
 
 
 

 

 

 

 

 

 

 

 

Mimi Karlsen 

Siulittaasoq 

 

 

 

 

 

 

 

 

 

Juno Berthelsen  

Siulittaasup tullia 

 

 

 

Napaartoq Isak Petrussen 

 

   

 

 

 

 

 

 

 

Aqqalu C. Jerimiassen 

 

 

 

 

 

 

 

 

 

Vivian Motzfeldt 

 

 

 

 

 


